
ভীমেও উলটি ধৰি অসুৰৰ গলে।

আজোৰা আজোৰি কৰি পৰে মহীতলে॥

বাগৰা বাগৰি যুদ্ধ দণ্ড দুই মান।

প্ৰহাৰয় কীল ভুকু বজ্ৰৰ সমান॥৫৩

বনবাস ক্লেশে ভীম কৃশ আতিশয়।

হৃষ্টপুষ্ট মহাবলী অসুৰ দুৰ্জ্জয়॥

ব্ৰহ্মাৰ বৰত তাৰ বাঢ়ি যায় বল।

মহাক্ৰোধে ধৰিলা ভীমক পাই চল॥৫ ৪

দুই হাতে দুই ভৰি এক ঠাই কৰি।

আকাশত ফুৰাইলেক চক্ৰাকাৰ কৰি॥

পৃথিবীত ভীমক পাৰিলা গিৰিসাই।

মূৰ্চ্চা যাই পৰিলেক স্মৃতি বুদ্ধি নাই॥৫৫

পাছে খটাসুৰে ব্ৰহ্মা-নাগ পাশ আনি।

পিঠি পাশে ভীমক বান্ধিলা টানি টানি॥

মৰা যেন ভীমসেন থাকিলন্ত পৰি।

পিণ্ডাকাৰে পৃথিবীত ৰহিলা বাগৰি॥৫৬

দ্ৰৌপদীক অসুৰে মাতয় বৰ ৰাগে।

ভজিয়ো সুন্দৰী মোক চাহিবে নলাগে॥

তোৰ দুই স্বামীক পঠাইলো যমঘৰ।

শীঘ্ৰে ভজিয়োক মোক বিলম্ব নকৰ॥ ৫৭

অসুৰৰ বৰ্ণ দেখি দেৱী ভয়ে ত্ৰাস।

ত্ৰাহি ধনঞ্জয় বুলি দিলেক আটাস॥

